
Ikastetxeetako bizikidetzari eta gatazken konponketari buruzko III. jardunaldiak gaur arratsaldean hasiko dira

Asteartea, 2008ko urriaren 7a. Gaur arratsaldean, ikastetxeetako bizikidetzari eta gatazken konponketari buruzko III. jardunaldiak hasiko dira. Nafarroako Gobernuko Hezkuntza Departamentuak antolatzen dituen jardunaldiak dira, hain zuzen, eta aurten irakasleen eta ikasleen arteko harremana izanen dute ardatz. Urriaren 7an eta 8an eginen dituzte (gaur eta bihar), Hezkuntza Departamentuko ekitaldi aretoan, eta Nafarroako ikastetxeetako 150 irakaslek parte hartuko dute. 
Departamentuaren ustez, irakasleen trebakuntza lantzeko egokia da Foru Komunitateko ikastetxeetan gauzatu dituzten ekimenak (eraginkorrak izan direnak) ezagutzera ematea, esperientziak partekatzea, eta sarean lan egin eta profesional taldeen arteko harremanak sustatzea. Hala, ikastetxeetako harremanak hobetzea eta bizikidetzako eredu positiboak eskaintzea dute helburu jardunaldiek, eskola komunitateko kide guztien hezkuntza lana errazteko eta arrakasta izan dezaten eta gustura egon daitezen ahalbidetzeko. 

Zehazki, Nafarroako ikastetxe jakin batzuetan ezartzen ari diren (eta emaitza onak dituzten) estrategia praktikoak emanen dituzte ezagutzera, eta lehenengo egunean ikastetxe batzuetan (Oteitzako San Salvador ikastetxe publikoa, Santo Tomas ikastetxea, eta Navarro Villoslada BHIa) diseinatu eta gauzatu dituzten esperientziak azalduko dituzte, beste ikastetxe batzuetan ezar daitezkeen ereduak guztiak ere (ikastetxe handi zein txiki, landa zein hiri eremuetako ikastetxe, eta ikastetxe publiko zein pribatuetarako baliagarriak diren ereduak).
Era berean, bizikidetzan oinarritutako hezkuntzaren oinarrietako bat ere aztertuko dute: irakasleen eta ikasleen arteko harremanak ikasgelan. 

Horretarako, bigarren jardunaldian Rosa Marchenak parte hartuko du. Marchena irakaslea, psikopedagogian doktorea, Kanaria Handiko Las Palmaseko Unibertsitateko Hezkuntza Departamenduko irakaslea, eta gaiari buruzko hainbat liburu eta ikerketaren egilea da, hain zuzen. 

Esan dugun moduan, jardunaldiak Hezkuntza Departamentuko ekitaldi aretoan eginen dituzte, honako ordutegi honekin: urriaren 7a, astelehena, 17:00etatik 20:45era; eta urriaren 8a, asteartea, 16:30etik 20:45era. 

Helburuak
Jardunaldien helburuei dagokienez, honako hauek aipatu ditzakegu: zenbait ikastetxetan bizikidetzaren arloan egin dituzten lanak partekatzea; bizikidetzan eta gatazken konponketan oinarritutako trebakuntza indartzea eta irakasle-ikasle harremana azpimarratzea; irakasleen eta ikasleen arteko harremanak ikasgelako bizikidetza giroan duen garrantzia ezagutu eta ulertzea; kasu praktikoak aztertzea eta kasuan kasuko eragin-truke mota zein den asmatzea; irakasleek ikasleekin duten harremanari buruzko gogoeta egitea, beste irakasle batzuen jardunbidean oinarrituta; irakasleek ikastetxeetako bizikidetza hobetzeko eta begirunean eta zintzotasunean oinarritutako giroa sortu eta mantentzeko egiten duten lana zabaltzea eta sostengua ematea; ikastetxeetako bizikidetza hobetzea xede duten esperientziak zabaldu eta partekatzea; eta “Reírme contigo, nunca de ti” (Zurekin barre egin, inoiz ez zutaz) kanpaina ezagutzea. 

Jardunaldi generikoak badira ere, batik bat bizikidetzan oinarritutako trebakuntzaren arloko sareetan eta mintegietan parte hartu izan duten irakasleentzako dira. 
Gaur egun, beste trebakuntza ekintza batzuk ere egiten dituzte gaiari buruz (urteroko jardunaldiak, ikastaro monografikoak, eta sareko mintegiak). Hain zuzen ere, 8 amaitu dira, ikasturte honetan 2 egiten dira ari (Tuteran eta Iruñean), aurki 2 hasiko dira (Lizarran eta Tafallan), eta beste 1 aurreikusten dute (Iruñeko ikastetxeetako bizikidetzako arduradunentzat). Azkenik, ikastetxe asko “lan taldeak” osatuz trebatzen dira, euren beharrizanen arabera. 

